
Tað er synd at siga, at tað gongur 
ikki sum fótur í hosu hjá Akseli V. 
Johannesen at stjórna – ikki landi­
num – men landsstýrissamgonguni.

Eru samfelagsligu avbjóðingar­
nar stórar, so eru avbjóðingarnar 
við manningini hjá Javnaðarflokk­
inum enn størri.

Tað skuldi vera so gott, tá liðið 
hjá Kaj Leo og Jørgni varð skift út – 
alt sum tað var, og úthvíld tingfólk 
úr andstøðu við stórum og matum 
ætlanum tóku um stýrisvøl úti í 
Tinganesi.

Tey høvdu fingið tað álit, sum 
fráfarnu landsstýrisflokkar mistu.

Men áralagið fór av lagi longu 
fyrsta dagin, tá Javnaðarflokkurin 
av enn ófrásøgdum orsøkum, slitn­

aði, tá Sonja Jógvansdóttir meldaði 
pass. Kanska tí at hon ikki fekk ein 
landsstýrissess, kanska tí at onkur 
hevur sagt okkurt ljótt við hana. 
Vita vit ikki, men undrast á løgnu 
og lítið álitiskendu støðuna.

Ikki nóg mikið við tí. Stóra mál­
ið at loysa, atgongdin til tilfeingið, 
sum sambært lóg er ogn Føroya 
fólks, fekst ikki í trygga legu í 
Javnaðarflokkinum. 

Innanfloks er ikki semja, tí at 
tveir tingmenn á Tvøroyri ikki vilja 
ganga í takt. Men júst hvør trupul­
leikin er, vilja teir ikki siga okkum.

Tá so farið verður eftir Mið­
flokkinum at fáa hjálp, so tykist 
sum um, at tey gleiva langt í sam­
gonguni.

Jørgen Niclasen var skjótur at 
siga, at hann vildi síggja tað áðrenn 
hann trúði tí, at »Miðflokkurin fer 
at bjarga LGBT-samgonguni«.

Hendan niðrandi útsøgnin 
hevði fleiri endamál: At ræða 
baklandið hjá Miðflokkinum – og 
stempla sitandi samgongu, og at 
speireka tey, sum halda tað vera í 
lagi, at LGBT'arar fáa rættindi sum 
onnur.

Miðflokkurin veit eins væl og 
Jørgen Niclasen og samgongu­
flokkarnar, at tær stóru avgerðir­
nar í politikki verða ikki broyttar. 
Flatskatturin verður ikki rullaður 
afturaftur. Forskattingin av pen­
sjónunum verður ikki broytt. Og 
hjúnarbandslógin verður heldur 

ikki broytt aftur soleiðis, at fólk 
av sama kyni ikki sleppa at giftast 
kortini.

Tað síðsta er, at løgtingsformað­
ur alment fer út og svertar Mið­
flokkin sum ein flokk, honum ikki 

dámar. Tað kann ein tingmaður 
meina. Men lítið tignarligt er tað 
at sjálvum løgtingsformanninum 
at sverta politiskar flokkar. Hann 
er tingformaður fyri allar flokkar 
og øll tingfólk. Hann eigur at vera 
tann savnandi av øllum í politisku 
skipanini.

Vit mugu bara staðfesta, at tey 
eru nógv í politisku skipanini sum 
hava ilt við liva upp til tað álit, sum 
tey hava fingið frá veljarunum – og 
tá hava vit sum samfelag ein stór­
an trupulleika.

Ein trupulleiki, at fleiri hava 
so ilt við at liva upp til álitið

Seinastu dagarnar hava fólk 
frá Miðlahúsinum filmað 
samrøður við føroyingar í 
Keypmannahavn. Hetta eru 
samrøður, sum í næstum 
verða at síggja á Rás1 á Tele­
varpinum. 

Miðlahúsið er farið undir 
at framleiða sjónvarpstilfar 
til Rás1, har tað eisini ber 
til at síggja annað føroyskt 
tilfar – til dømis tónleikavi­
deo, lýsingar og annað.

Í Keypmannahavn eru 
samrøður gjørdar við eitt nú 
krimirithøvundin Jógvan 
Isaksen, sum er ávegis við 
nýggjari bók, Sarah Ma­
foud, sum er ósigraður pro­
fessionellur boksari, Páll 
Sólstein, sum hevur spælt í 
heimsins elsta orkestri í 20 
ár, Øssur Berghamar, sum 
vitjar føroyskar sjúklingar í 
Keypmannahavn, og frisørin 
Mariann Klein Ivansdóttir, 

sum hevur alt meira virk­
semi uttanlands. 

Eisini hevur Rás1 vitjað 
á Skarv, í Føroyahúsinum, 
í studio hjá tónleikafram­
leiðaranum Óla Poulsen og í 
kontrollrúminum í Metro’ini.

Video-samrøðurnar verða 
at síggja á tíðindasíðuni In.fo 
og á Rás1 á Televarpinum.

Rás1 ger upptøkur 
í Keypmannahavn

Ágóðin frá stórsteypadystu­
num í hondbólti í ár fer til 
skeið fyri avvarðandi og 
fakfólk innan seinheilaskaða­
økið

Stutt áðrenn hondbólts­
kappingin fór í gongd, skip­
aðu Lions Club í Føroyum og 
Hondbóltssamband Føroya 
fyri stórsteypadystum hjá 
bæði kvinnum og monnum 
fyri bestu liðini frá farna 
kappingarári.

Hesir dystir vóru í Hoy­
víkshøllini fyrst í september. 
Hjá kvinnunum vann Kyndil 
24-22 á Neistanum og hjá 
monnunum vann H71 32-29 á 
VÍF.Umframt, at endamálið við 
hesum dystum er hondbólts­
liga at fáa ein ábending um, 
hvussu sterk liðini eru undan 

kappingini, snýr tað seg eisini 
um at savna saman pengar til 
eitt vælgerandi endamál, og 
har er tað, at Lions Club kem­
ur inn í myndina.

Í ár var avgerð tikin um, 
at tær 20.000 krónurnar, sum 
stórsteypadystirnir í hond­
bólti kastaðu av sær, skuldu 
fara til Heilafelagið, ið fær 
gagn av teimum til skeiðsvirk­
semi.

Pengarnir gera tað møgu­
ligt hjá Heilafelagnum at skipa 
fyri einum skeiði fyri avvarð­
andi og fakfólk innan fyri tað 
økið, ið snýr seg um seinheila­
skadd. Ein kend donsk kvinna, 
sum arbeiðir innan fyri økið, 
Grethe Pedersen, kemur til 
Føroya at hava skeiðið.

Heilafelagið 20.000 
krónur frá Lions

Dagfinn Joensen, sum hevur verið forsangari í danska bólkinum Fate, er ein av føroyingunum, 
sum Rás1 hevur tosað við á ferðini í Keypmannahavn

